
Shri Bhadrakali Ashtakam

శ్రీభద్రకాల్యష్టకమ్  

శ్రీమచ్ఛఙ్కరపాణిపల్లవకిరల్లోలంబమాలోల్లస    -
న్మాలాలోలకలాపకాలకబరీభారావలీభాసురీమ్ ।

కారుణ్యామృతవారిరాశిలహరీపీయూషవర్షావలీం
బాలాంబాం లలితాలకామనుదినం శ్రీభద్రకాలీం   భజే ॥ ౧॥

హేలాదారితదారికాసురశిరఃశ్రీవీరపాణోన్మద -
శ్రేణీశోణితశోణిమాధరపుటీం  వీటీరసాస్వాదినీమ్ ।

పాటీరాదిసుగన్ధిచూచుకతటీం  శాటీకుటీరస్తనీం
ఘోటీవృన్దసమానధాటియుయుధీం  శ్రీభద్రకాలీం   భజే ॥౨॥

బాలార్కాయుతకోటిభాసురకిరీటాముక్తముగ్ధాలక -
శ్రేణీనిన్దితవాసికామరుసరోజాకాఞ్చలోరుశ్రియమ్    ।

వీణావాదనకౌశలాశయశయశ్ర్యానన్దసన్దాయినీ   -
మమ్బామమ్బుజలోచనామనుదినం శ్రీభద్రకాలీం   భజే ॥ ౩॥

మాతఙ్గశ్రుతిభూషిణీం   మధుధరీవాణీసుధామోషిణీం
భ్రూవిక్షేపకటాక్షవీక్షణవిసర్గక్షేమసంహారిణీమ్   ।

మాతఙ్గీం  మహిషాసురప్రమథినీం  మాధుర్యధుర్యాకర-
శ్రీకారోత్తరపాణిపఙ్కజపుటీం  శ్రీభద్రకాలీం   భజే ॥ ౪॥

మాతఙ్గాననబాహులేయజననీం  మాతఙ్గసంగామినీం
చేతోహారితనుచ్ఛవీం శఫరికాచక్షుష్మతీమమ్బికామ్ ।

జృంభత్ప్రౌఢినిశుంభశుంభమథినీమంభోజభూపూజితాం
సమ్పత్సన్తతిదాయినీం హృది సదా శ్రీభద్రకాలీం   భజే ॥ ౫॥

ఆనన్దైకతరఙ్గిణీమమలహృన్నాలీకహంసీమణీం 
పీనోత్తుఙ్గఘనస్తనాం  ఘనలసత్పాటీరపఙ్కోజ్జ్వలామ్  ।

క్షౌమావీతనితంబబింబరశనాస్యూతక్వణత్ కిఙ్కిణీం
ఏణాంఙ్కాంబుజభాసురాస్యనయనాం శ్రీభద్రకాలీం   భజే ॥౬॥

శ్రీభద్రకాల్యష్టకమ్  

కాలాంభోదకలాయకోమలతనుచ్ఛాయాశితీభూతిమత్-
సంఖ్యానాన్తరితస్తనాన్తరలసన్మాలాకిలన్మౌక్తికామ్ ।

నాభీకూపసరోజనాలవిలసచ్ఛాతోదరీశాపదీం
దూరీకుర్వయి దేవి,ఘోరదురితం శ్రీభద్రకాలీం   భజే ॥ ౭॥

ఆత్మీయస్తనకుంభకుఙ్కుమరజఃపఙ్కారుణాలంకృత-
శ్రీకణ్ఠౌరసభూరిభూతిమమరీకోటీరహీరాయితామ్   ।

వీణాపాణిసనన్దనన్దితపదామేణీవిశాలేక్షణాం 
వేణీహ్రీణితకాలమేఘపటలీం  శ్రీభద్రకాలీం   భజే ॥౮॥

ఫలశ్రుతిః
దేవీపాదపయోజపూజనమితి శ్రీభద్రకాల్యష్టకం  

రోగౌఘాఘఘనానిలాయితమిదం ప్రాతః  ప్రగేయం  పఠన్ ।
శ్రేయః  శ్రీశివకీర్తిసమ్పదమలం   సమ్ప్రాప్య సమ్పన్మయీం

శ్రీదేవీమనపాయినీం  గతిమయన్ సోఽయం సుఖీ వర్తతే ॥
ఇతి శ్రీనారాయణగురువిరచితం  శ్రీభద్రకాల్యష్టకం    సమ్పూర్ణమ్  ।

